Коми Республика кутас тӧдмасьны, кыдзи Финляндияын социальнӧй юкӧнын котыртӧны канму да асшӧр ёртасьӧм

Республикаса Юралысь Вячеслав Гайзер юрнуӧдӧм улын Коми Республикаса делегация  воис Финляндияӧ. Визит дырйи кӧсйӧны ветлыны Оулу и Пудасъярви каръясын (Войвыв Остроботния) социальнӧй юкӧнса, медицина, йӧзӧс велӧдан да культура объектъясӧ. Коми Республикаса делегациясӧ котыртӧма Войвыв Финляндияса канмуӧн веськӧдлан агентствоса медыджыд директор Тертту Саволайнен корӧм серти Сыктывкарын Финляндияса делегациялӧн визитлы паныд (2012 вося моз тӧлысь 20-24 лунъяс).

«Удж кузя ветлӧм дырйи ми кӧсъям тӧдмасьны, кыдзи миян коллегаяс уджалӧны йӧзлы социальнӧй отсӧг сетан, йӧзӧс велӧдан, налысь дзоньвидзалун видзан, культура да экономика юкӧнын, - пасйис Коми Республикаса Юралысь Вячеслав Гайзер. - Торъя тӧдчана сійӧ, мый лоӧ оз сӧмын канму да муниципальнӧй власьтӧс петкӧдлысьяскӧд ӧта-мӧд костын сёрни, а лоас позянлун тӧдмасьны лӧсьӧдӧм уджыскӧд. Медводз, миянлы колӧ тӧдмавны, кутшӧм канму да асшӧр ёртасян инструментъясӧн вӧдитчӧны челядьӧс, том йӧзӧс, семьяясӧс да олӧма йӧзӧс социальнӧя могмӧдан да налы социальнӧй отсӧг сетан организацияяскӧд уджалігӧн».

Коми Республикаса Юралысь тӧдчӧдіс, мый канму да асшӧр ёртасьӧм сӧвмӧдӧм кутас видлавсьыны и сы боксянь, эм-ӧ позянлун сетны социальнӧй тӧдчанлуна услугаяс сетӧм кузя уджмогъяссӧ ӧтйӧза организацияяслы: «Татшӧм вӧзйӧмсӧ висьталісны общественносьт петкӧдлысьяскӧд аддзысьлігӧн. Ми сёрнитчим, мый тайӧ организацияясыс либӧ ӧтувъясыс кӧ кӧсйысьӧны босьтны ас выланыс тайӧ уджсӧ, найӧ кӧ дасьӧсь сетны тайӧ услугаяссӧ бурджыка сы серти, кутшӧм сетсьӧ ӧні — татшӧм вариантсӧ кутам видлавны».
Визитлӧн помшуӧмъяс серти кутасны кырымавны Коми Республика да Войвыв Финляндияса канмуӧн веськӧдлан агентство костын уна сикас юкӧнъясын ёртасьӧм да йитӧд кутӧм йылысь Меморандум.
